
ᓄᓇᕗᑦ ᒪᓕᒐᓕᐅᕐᕕᐊ 
Nunavut Maligaliurvia 

Legislative Assembly of Nunavut 
  Assemblée législative du Nunavut 

 

 

ᑎᑎᕋᖅᑕᐅᓯᒪᓪᓗᑎᒃ ᐊᐱᖅᑯᑎᐅᓯᒪᔪᓄᑦ ᐅᑎᖅᑎᑦᓯᓂᖅ 

ᐊᐱᕆᔪᖅ:  ᐋᑕᒻ ᐋᕆᐊᖅ ᓚᐃᑦᓯᑑᓐ, ᒪᓕᒐᓕᐅᖅᑎ (MLA) ᐃᖃᓗᐃᑦ-ᒪᓂᕋᔭᒃ 

ᐊᐱᕆᕝᕕᐅᔪᖅ:   ᒥᓂᔅᑕ ᑕᐃᕕᑦ ᔪᐊᓇᓯ, ᒥᓂᔅᑕᕆᔭᐅᔪᖅ ᐃᓕᓐᓂᐊᕐᓂᓕᕆᔨᒃᑯᓐᓄᑦ 

ᓈᓴᐅᑎᖓ: 49-5(2) 

ᐅᓪᓗᖓ:  ᐅᑐᐱᕆ 21, 2019 

ᐱᔾᔪᑎᒋᓪᓗᒍ:  ᐅᓪᓗᕈᒥᑕᕐᓇᐅᓂᖓᓂ ᐊᑭᑐᓂᕆᕙᑦᑕᖓ ᐊᒃᔭᖅᑐᐃᔨᖃᕐᓂᕐᒧᑦ 

 

ᐊᐱᖅᑯᑕᐅᔪᖅ 1: ᖃᔅᓯᐅᕙᑦ ᓄᓇᓕᒋᔭᐅᔪᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ ᐅᕝᕙᓘᓐᓃᑦ 

ᐃᓕᓐᓂᐊᕐᓂᓕᕆᓂᕐᒧᑦ ᐱᔪᓐᓇᐅᑎᖃᖅᑐᓂᑦ (DEA) ᐊᖏᕈᑎᒋᔭᐅᓯᒪᓪᓗᑎᒃ ᑳᓐᑐᕌᑎᒍᑦ 

ᐊᒃᔭᖅᑐᐃᔨᖃᖅᑎᑕᐅᔪᑦ ᐃᓕᓐᓂᐊᕐᑐᓂᒃ ᐊᖏᕐᕋᒧᑦ ᐊᒻᒪᓗ ᐃᓕᓐᓂᐊᕐᕕᒻᒧᑦ ᐃᓛᒃᑰᖓᓪᓗᑎᒃ 

ᐱᓕᕆᕝᕕᖃᖅᑐᓂᒃ? 

a. ᖃᔅᓯᐅᕙᑦ ᑲᑎᑦᓱᒋᑦ ᐹᓯᑎᒍᑦ ᑳᓐᑐᕌᖃᖅᑎᑕᐅᓯᒪᔪᑦ? 

b. ᖃᔅᓯᓂᒃ ᑲᑎᓪᓗᒋᑦ ᐊᑭᑐᑎᒋᕙᑦ ᑳᓐᑐᕌᖃᖅᑎᑦᓯᓂᕐᓄᑦ? 

c. ᖃᓄᖅ ᐊᑭᖃᖅᑎᒋᕙᑉᐸ ᑳᓐᑐᕌᕆᔭᐅᔪᑦ ᐊᑐᓂ ᐃᓕᓐᓂᐊᖅᑐᓄᑦ? 

ᐊᐱᖅᑯᑕᐅᔪᖅ 1-ᒧᑦ ᑭᐅᔾᔪᑕᐅᔪᖅ: ᐃᓕᓐᓂᐊᕐᓂᓕᕆᔨᒃᑯᑦ ᒫᓐᓇᐅᔪᒥ ᐃᓛᒃᑰᖓᓪᓗᑎᒃ 

ᐱᓕᕆᕝᕕᓐᓂᒃ ᐹᓯᖃᖅᑎᑦᓯᔨᐅᓂᕐᒧᑦ ᑳᓐᑐᕌᖃᖅᑎᑦᓯᔪᑦ 11-ᖑᔪᓂ ᓄᓇᓕᐅᔪᓂ ᓄᓇᕗᑦ 

ᐊᕕᒃᑐᖅᓯᒪᓂᖓᓂ. 

a. ᑲᑎᓪᓗᒋᑦ ᖃᔅᓯᐅᓂᖏᑦ ᐃᓛᒃᑰᖓᓪᓗᑎᒃ ᐹᓯᖃᖅᑎᑦᓯᔨᐅᓂᕐᒧᑦ ᑳᓐᑐᕌᖃᖅᑐᑦ 11-ᖑᕗᑦ.  

b. ᑲᑎᓪᓗᒋᑦ ᐊᑭᒋᔭᐅᕙᑦᑐᑦ 11-ᓄᑦ ᐃᓛᒃᑰᖓᓪᓗᑎᒃ ᐱᓕᕆᕝᕕᓐᓂᑦ ᑳᓐᑐᕌᖃᖅᑐᓄᑦ 

$2,798,223.74-ᓂᒃ.  

c. ᐅᑭᐅᑕᒫᑦ ᐊᑐᓂ ᐃᓕᓐᓂᐊᖅᑐᓄᑦ ᐊᑭᖃᖅᐸᑦᑐᖅ ᐃᓛᒃᑰᖓᓪᓗᑎᒃ ᐹᓯᖃᖅᑎᑦᓯᔨᐅᓂᕐᒧᑦ 

ᑳᓐᑐᕌᖃᖅᑐᓂ 11-ᖑᓪᓗᑎᒃ ᓄᓇᓕᒋᔭᐅᔪᓂ $485-ᓗᐊᓂᒃ * 

*ᑐᖖᒐᕕᒋᓗᒋᑦ ᑲᑎᓗᒃᑖᕐᓗᒋᑦ ᐃᓗᐃᒃᑲᐅᓪᓗᒍ ᐃᓕᓐᓂᐊᖅᑐᓄᑦ ᐃᓚᒋᔭᐅᖃᑕᐅᔪᑦ ᐊᑐᓂ ᓄᓇᓕᒋᔭᐅᔪᓂ 

ᓇᓗᓇᐃᖅᑕᐅᓪᓗᑎᒃ. 

ᐊᐱᖅᑯᑕᐅᔪᖅ 2: ᖃᔅᓯᐅᔪᑦ ᓄᓇᓕᒋᔭᐅᕙᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ ᐅᕝᕙᓘᓐᓃᑦ 

ᐃᓕᓐᓂᐊᕐᓂᓕᕆᓂᕐᒧᑦ ᐱᔪᓐᓇᐅᑎᖃᖅᑐᓂᑦ (DEA) ᐱᑕᖃᖅᑎᑦᓯᕕᐅᔪᑦ ᐃᓗᐊᓂ ᓄᓇᓕᐅᔪᑦ 

ᐹᓯᑎᒍᑦ ᐊᒃᔭᖅᑐᒐᐅᕙᓐᓂᕐᓄᑦ ᐃᓕᓐᓂᐊᖅᑐᓂᒃ ᐊᖏᕐᕋᖏᓂᑦ ᐊᒻᒪᓗ ᐃᓕᓐᓂᐊᕐᕕᖕᒥᑦ? 

a. ᖃᔅᓯᐅᕙᑦ ᑲᑎᑦᓱᒋᑦ ᐹᓯᑎᒍᑦ ᐊᑭᒋᔭᖓ ᑕᐃᒪᓐᓇ ᓄᓇᓕᐅᔪᑦ ᐃᓗᐊᓂ 

ᐱᔨᑦᓯᕋᕐᕕᐅᓂᖏᓐᓄᑦ? 

b. ᖃᓄᖅ ᐊᑭᖃᖅᑎᒋᕙᑉᐸ ᐱᔨᑦᓯᕋᕐᕕᐅᕙᓐᓂᖏᑦ ᐊᑐᓂ ᐃᓕᓐᓂᐊᖅᑐᓄᑦ? 

ᐊᐱᖅᑯᑕᐅᔪᖅ 2-ᒧᑦ ᑭᐅᔾᔪᑕᐅᔪᖅ: ᐃᓕᓐᓂᐊᕐᓂᓕᕆᔨᒃᑯᑦ/ᐃᓕᓐᓂᐊᕐᓂᓕᕆᓂᕐᒧᑦ 

ᐱᔪᓐᓇᐅᑎᖃᖅᑐᑦ (DEA), ᒫᓐᓇᐅᔪᒥ ᐹᓯᑕᖃᖅᑎᑦᓯᔨᐅᕙᓐᓂᕐᒧᑦ ᐱᔨᑦᓯᕋᕈᑎᖃᖅᐸᑦᑐᖅ 12-ᓄᑦ 

ᓄᓇᓕᒋᔭᐅᔪᓄᑦ. 

a. ᑲᑎᓪᓗᒋᑦ ᑕᐃᒪᓐᓇ ᐱᔨᑦᓯᕋᕈᑎᖃᖅᑎᑕᐅᓂᖏᑦ ᐊᑭᖃᖅᐸᑦᑐᑦ $710,894.00-ᓂᒃ.  

b. ᐊᑐᓂ ᐃᓕᓐᓂᐊᖅᑐᓄᑦ ᐊᑭᖃᖅᐸᑦᑐᖅ ᐃᓗᐊᓂ/ᐃᓕᓐᓂᐊᕐᓂᓕᕆᓂᕐᒧᑦ 

ᐱᔪᓐᓇᐅᑎᖃᖅᑐᑦ (DEA) ᐹᓯᑎᒍᑦ ᐊᒃᔭᖅᑐᐃᔨᖃᕐᓂᕐᒧᑦ 12-ᖑᓪᓗᑎᒃ ᓄᓇᓕᐅᔪᓄᑦ 

$205-ᓂᒃ.* 

*ᑐᖖᒐᕕᒋᓗᒋᑦ ᑲᑎᓗᒃᑖᕐᓗᒋᑦ ᐃᓗᐃᒃᑲᐅᓪᓗᒍ ᐃᓕᓐᓂᐊᖅᑐᓄᑦ ᐃᓚᒋᔭᐅᖃᑕᐅᔪᑦ ᐊᑐᓂ ᓄᓇᓕᒋᔭᐅᔪᓂ 

ᓇᓗᓇᐃᖅᑕᐅᓪᓗᑎᒃ. 

ᐊᐱᖅᑯᑕᐅᔪᖅ 3: ᑖᒃᑯᓇᖖᒐᑦ ᐹᓯᑎᒍᑦ ᐱᓯᑦᓯᕋᕐᕕᐅᕙᑦᑐᓂᑦ, ᖃᔅᓯᐅᔪᑦ ᐅᓪᓗᕈᒥᑕᕐᓇᐅᓂᖓᓂ 

ᐊᒃᔭᖅᑐᐃᔨᐅᕙᑉᐸᑦ? 

a. ᐃᓛᒃᑰᖓᓪᓗᑎᒃ ᐹᓯᖃᖅᑎᑦᓯᔨᐅᓂᕐᒧᑦ ᑳᓐᑐᕌᖃᖅᑐᑦ.  

b. ᐃᓗᐊᓂ ᐊᐅᓚᑕᐅᓂᖃᖅᑐᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ ᐅᕝᕙᓘᓐᓃᑦ 

ᐃᓕᓐᓂᐊᕐᓂᓕᕆᓂᕐᒧᑦ ᐱᔪᓐᓇᐅᑎᖃᖅᑐᓂᑦ (DEA).  

ᐊᐱᖅᑯᑕᐅᔪᖅ 3-ᒧᑦ ᑭᐅᔾᔪᑕᐅᔪᖅ: ᐃᓕᓐᓂᐊᕐᕖᑦ ᑕᒪᐃᓐᓂ ᓄᓇᓕᐅᔪᒥ ᐃᓕᓐᓂᐊᕐᕕᓐᓄᑦ 

ᐹᓯᖃᖅᑐᑦ ᐊᑐᐃᓐᓇᐅᑎᑦᓯᕙᑦᑐᑦ ᐹᓯᒃᑯᑦ ᐊᒃᔭᖅᑐᐃᔨᐅᕙᓐᓂᕐᒥᒃ ᐅᓪᓗᕈᒥᑕᕐᓇᐅᓂᖓᓂ, 

ᐃᓚᒋᔭᐅᖖᒋᑦᑐᑐᐊᖑᓪᓗᓂ ᐃᓄᒃᓱᒃ ᖁᑦᑎᖕᓂᖅᓴᓄᑦ ᐃᓕᓐᓂᐊᕐᕕᖓ ᐃᖃᓗᓐᓂ.  

ᐊᐱᖅᑯᑕᐅᔪᖅ 4: ᖃᓄᖅ ᐊᑭᖃᖅᑎᒋᕙᑉᐸ ᑐᕌᖓᑎᓪᓗᒍ ᐅᓪᓗᕈᒥᑕᕐᓇᐅᓂᖓᓂ 

ᐊᒃᔭᖅᑐᐃᔨᐅᕙᓐᓂᕐᒧᑦ? 

a. ᐃᓛᒃᑰᖓᓪᓗᑎᒃ ᐹᓯᖃᖅᑎᑦᓯᔨᐅᓂᕐᒧᑦ ᑳᓐᑐᕌᖃᖅᑐᑦ. 

b. ᐃᓗᐊᓂ ᐊᐅᓚᑕᐅᓂᖃᖅᑐᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ ᐅᕝᕙᓘᓐᓃᑦ 

ᐃᓕᓐᓂᐊᕐᓂᓕᕆᓂᕐᒧᑦ ᐱᔪᓐᓇᐅᑎᖃᖅᑐᓂᑦ (DEA). 

ᐊᐱᖅᑯᑕᐅᔪᖅ 4-ᒧᑦ ᑭᐅᔾᔪᑕᐅᔪᖅ: ᓇᓗᓇᐃᔭᖅᑕᐅᓯᒪᔪᓂᒃ ᐊᑭᒋᔭᐅᔪᓂᒃ ᑐᕌᖓᑎᓪᓗᒋᑦ 

ᐅᓪᓗᕈᒥᑕᕐᓇᐅᓂᖓᓄᑦ ᐊᒃᔭᖅᑐᐃᔨᐅᕙᓐᓂᕐᒧᑦ ᐱᑕᖃᖖᒋᑦᑐᖅ. 

a. ᐃᓛᒃᑰᖓᓪᓗᑎᒃ ᐹᓯᑎᒍᑦ ᐊᒃᔭᖅᑐᐃᔨᐅᓂᕐᒧᑦ ᑳᓐᑐᕌᒋᔭᐅᔪᑦ ᐊᕕᑦᑐᒐᐅᓯᒪᖖᒋᒻᒪᑕ 

ᐃᑲᕐᕋᓄᑦ ᐊᒻᒪᓗ ᓄᖅᑲᕐᑕᕐᕕᐅᔪᓄᑦ ᐅᓪᓗᕐᒥ ᐊᑕᐅᓯᕐᒥ. ᑳᓐᑐᕌᖃᖅᑎᐅᕙᑦᑐᖅ 

ᐱᓯᒪᓕᖔᕋᓱᐊᓕᖅᑎᓪᓗᒍ ᐹᓯᑎᒍᑦ ᐊᒃᔭᖅᑐᐃᔨᐅᓂᕐᒧᑦ ᑳᓐᑐᕋᓂᒃ, 

ᐱᓯᒪᓕᕆᐊᕈᑎᖃᖅᐸᑦᑐᑦ ᐃᓗᐃᒃᑲᐅᓪᓗᒍ ᐊᑭᒋᓂᐊᖅᑕᖓᓄᑦ 1-3 ᐅᑭᐅᓄᑦ 

ᐊᑐᕐᓂᐊᖅᑐᓄᑦ. 

b. ᐃᓕᓐᓂᐊᕐᓂᓕᕆᔨᒃᑯᓐᓄᑦ/ᐃᓕᓐᓂᐊᕐᓂᓕᕆᓂᕐᒧᑦ ᐱᔪᓐᓇᐅᑎᖃᖅᑐᓄᑦ (DEA) ᐹᓯᑎᒍᑦ 

ᐊᒃᔭᖅᑐᐃᓂᕐᒥ ᐱᔨᑦᓯᕋᕈᑎᖃᕐᑐᓄᑦ, ᐊᑐᓂ DEA-ᒋᔭᐅᔪᑦ, ᐃᑲᔪᖅᑕᐅᓯᒪᓪᓗᑎᒃ 

ᐃᖅᑲᓇᐃᔭᕐᕕᒻᒥᑦ, ᐋᖅᑮᓯᒪᓕᖅᐸᑦᑐᑦ ᑮᓇᐅᔭᓂᒃ ᐊᑐᖅᑐᒃᓴᖁᑎᒥᓐᓂᒃ ᐹᓯᑎᒍᑦ 

ᐱᔨᑦᓯᕋᕈᑎᖃᕐᓂᐊᕐᓂᕐᒧᑦ ᐃᓚᖃᖅᑎᑕᐅᓯᒪᓪᓗᑎᒃ ᐊᖁᑎᐅᔪᑉ ᑮᓇᐅᔭᓕᐅᕐᓂᖓᓂᒃ, 

ᐋᖅᑭᒃᓱᖅᑕᐅᓂᒃᓴᖏᓄᑦ ᐊᒻᒪᓗ ᐋᖅᑭᐅᒪᑎᑦᓯᒋᐊᕐᓂᕐᒧᑦ, ᐅᖅᓱᒃᓴᖓᓄᑦ, ᐊᒻᒪᓗ 

ᕿᖃᕐᕕᖃᖅᑎᑕᐅᓂᖓᓄᑦ, ᐱᓯᒪᔭᕆᐊᖃᓕᕌᖓᑕ. ᑮᓇᐅᔭᐃᑦ ᐊᑐᖅᑐᒃᓴᖁᑏᑦ 

ᐸᑯᒃᑐᒐᐅᓯᒪᕙᖖᒋᑦᑐᑦ ᖃᔅᓰᕐᑕᕐᓗᑎᒃ ᓄᖅᑲᖃᑦᑕᕐᓂᐊᕐᓂᖏᓄᑦ ᐊᒻᒪᓗ ᓇᐅᒃᑯᑦ 

ᐃᖏᕐᕋᕙᓐᓂᐊᕐᓂᖏᓐᓄᑦ.  

ᐊᓯᖏᑦ ᑐᓴᒐᔅᓴᐃᑦ ᐅᔾᔨᕆᔭᐅᔭᕆᐊᖃᖅᑐᑦ: 

 ᑕᒪᕐᒥᐅᑎᓪᓗᒋᑦ ᐊᑭᒋᕙᑦᑕᖏᑦ ᐹᓯᒃᑯᑦ ᐊᒃᔭᖅᑐᐃᔨᐅᓂᕐᒧᑦ ᑳᓐᑐᕌᖑᕙᑦᑐᓄᑦ 

ᓇᓗᓇᐃᑦᑐᒥᒃ ᐊᖏᒡᓕᒋᐊᖅᓯᒪᓕᕐᒪᑕ ᐊᒥᓱᕐᓚᐅᓕᖅᑐᓄᑦ ᐅᑭᐅᓄᑦ. ᑲᑎᓪᓗᒋᑦ 

ᐊᑭᒋᔭᐅᕙᑦᑐᑦ ᐃᓕᓐᓂᐊᕐᕕᓐᓄᑦ ᐹᓯᑎᒍᑦ ᐊᒃᔭᖅᑐᐃᔨᖃᕐᓂᕐᒧᑦ 2010/11-ᒥ 

$1,724,568.76-ᑐᓚᐅᕐᒪᑕ. ᑲᑎᓪᓗᒋᑦ ᐊᑭᒋᔭᐅᓂᐊᖅᑐᑦ ᐹᓯᑎᒍᑦ ᐊᒃᔭᖅᑐᐃᕙᓐᓂᕐᒧᑦ 

2019/20-ᒥ $3,509,117.74-ᖑᕗᑦ. 


